
Annotatsiya.  Mazkur  maqolada  umumiy  o‘rta  ta’lim  muassasalarida  ilmiy
asoslangan  boshqaruv  tizimini  joriy  etishning  nazariy  hamda  amaliy  jihatlari  keng
yoritilgan. Tadqiqotning asosiy мақсади zamonaviy menejment nazariyalari, tizimli tahlil
va  empirik  ma’lumotlarga  tayangan  holda  ta’lim  muassasalari  boshqaruvini
takomillashtirishning ilmiy-metodologik asoslarini  ishlab chiqishdan iborat.Tadqiqot
natijalari  shuni ko‘rsatadiki,  ilmiy asoslangan boshqaruv modeli  an’anaviy boshqaruv
usullariga nisbatan yuqori samaradorlikka ega. Xususan, mazkur modelni amaliyotga joriy
etish natijasida o‘quvchilarning akademik ko‘rsatkichlari 19–23 foizga, o‘qituvchilarning
kasbiy qoniqish darajasi esa 31 foizga oshganligi aniqlangan.Shuningdek, maqolada ta’lim
muassasasini boshqarishning tarkibiy-funksional modeli taklif etilib, uning samaradorligi
ilmiy jihatdan asoslab berilgan.

Kalit so'zlar: ta’lim boshqaruvi, ilmiy asoslangan boshqaruv, umumiy o‘rta ta’lim,
menejment, innovatsion yondashuv, tashkiliy samaradorlik.

ТЕОРЕТИЧЕСКИЕ ОСНОВЫ ВНЕДРЕНИЯ НАУЧНО ОБОСНОВАННЫХ МЕХАНИЗМОВ
УПРАВЛЕНИЯ В ОБЩЕОБРАЗОВАТЕЛЬНЫХ УЧРЕЖДЕНИЯХ

Аннотация.  В  данной  статье  подробно  освещаются  теоретические  и
практические  аспекты  внедрения  научно  обоснованной  системы  управления  в
учреждениях  общего  среднего  образования.  Основная  цель  исследования
заключается в  разработке научно-методологических основ совершенствования
управления  образовательными  учреждениями  на  основе  современных  теорий
менеджмента, системного анализа и эмпирических данных.

Ключевые  слова:  управление  образованием,  научно  обоснованное
управление,  общее  среднее  образование,  менеджмент,  инновационный  подход,
организационная эффективность.

THEORETICAL FOUNDATIONS FOR IMPLEMENTING SCIENTIFICALLY BASED
MANAGEMENT MECHANISMS IN GENERAL EDUCATION INSTITUTIONS

Abstract.  This  article  comprehensively  examines  the  theoretical  and practical
aspects of implementing a scientifically based management system in general secondary
education institutions. The main objective of the study is to develop the scientific and
methodological foundations for improving educational institution management based on
modern management theories, systems analysis, and empirical data. The research findings
indicate that the scientifically based management model demonstrates higher effectiveness
compared to traditional management approaches. In particular, the implementation of this
model in practice resulted in a 19–23 percent increase in students’ academic performance
and a  31  percent  rise  in  teachers’  professional  satisfaction.  Furthermore,  the  article
proposes  a  structural-functional  model  for  managing  educational  institutions  and
scientifically substantiates its effectiveness.

Keywords: educational management,  scientifically based management,  general
secondary education, management, innovative approach, organizational efficiency.

Kirish.  Zamonaviy jamiyatda ta’lim tizimiga qo‘yilayotgan talablar  tobora ortib
bormoqda.  Bilimlar  iqtisodiyotiga  o‘tish,  raqamli  transformatsiya  va  globallashuv
jarayonlari  ta’lim muassasalarini  yangicha boshqaruv yondashuvlarini  qabul  qilishga
majbur  etmoqda.  O‘zbekiston  Respublikasida  ham  ta’lim  sohasidagi  islohotlar  jadal
sur’atda davom etmoqda: 2022-yildan buyon qabul qilingan bir qator normativ-huquqiy
hujjatlar maktab boshqaruvini tubdan qayta qurishni talab etmoqda [1].

O‘zbekiston Respublikasi  Prezidentining  2022-yil  11-sentyabrdagi  PF-178-son
Farmoni bilan tasdiqlangan Yangi O‘zbekiston” taraqqiyot strategiyasida ta’lim sifatini
oshirish  ustuvor  yo‘nalish  sifatida  belgilangan  [1].  Strategiyada  maktab  direktori  va
pedagogik  jamoaning  professional  salohiyatini  rivojlantirish,  boshqaruv  qarorlarini
empirik dalillarga asoslash, zamonaviy monitoring tizimlarini joriy etish kabi aniq vazifalar
qo‘yilgan.

O‘rta ta’lim tizimidagi mavjud boshqaruv uslublari aksariyat hollarda empirik va intuitiv xarakter kasb etadi, ilmiy

asosdan bo‘lib,  bu esa tizimli taraqqiyotga to‘sqinlik qilmoqda. Karimovning (2024) tadqiqotlari  shuni ko‘rsatadiki,
Toshkent viloyatidagi maktab direktorlarining 67% i strategik rejalashtirish emas, balki operativ muammolarni hal qilish
bilan shug‘ullanadi, bu esa uzoq muddatli rivojlanishga salbiy ta’sir ko‘rsatadi [11].

Zamonaviy tadqiqotlar shuni ko‘rsatadiki, ta’lim muassasalarining raqobatbardoshligi, avvalambor, boshqaruv
samaradorligi bilan bevosita bog‘liq - maktab direktori va uning jamoasi qanchalik dalillarga asoslangan qarorlar qabul
qilsa,  o‘quvchilar natijalari shunchalik yuqori bo‘ladi [2].  Fullan (2020) ta’kidlashicha, tizimli o‘zgarishlarni amalga
oshirishda liderlik madaniyati va ma’lumotlarga asoslangan qarorlar qabul qilish asosiy omil hisoblanadi [2].

Ta’lim boshqaruvini ilmiy asosda tashkil etish - bu jahon pedagogikasida tobora keng tan olinayotgan yondashuv.
Leitvud va Jantzi (2019) transformatsion liderlik tadqiqotlari shuni tasdiqlaydiki, ilmiy tamoyillarga asoslanuvchi rahbar
maktab muhitini ijobiy o‘zgartiradi va o‘quvchilar motivatsiyasini oshiradi [3]. Xususan, OECD mamlakatlarida o‘tkazilgan
qiyosiy tadqiqotlar shuni ko‘rsatadiki, boshqaruv samaradorligi va o‘quvchilar natijalari o‘rtasida 0,6–0,8 korrelyatsiya
koeffitsienti mavjud [12].

Tadqiqot gipotezasi: Agar ta’lim muassasasida boshqaruv tizimi ilmiy metodologiya - diagnostika, rejalashtirish,
monitoring va korreksiya tamoyillariga asoslansa, o‘quvchilar o‘zlashtirishining sifati va o‘qituvchilar professional faolligi
sezilarli  darajada  oshadi.  Bu  gipoteza  Leitvud  va  Jantzi  (2019)  tomonidan  amalga  oshirilgan  keng  qamrovli
transformatsion liderlik tadqiqotlari bilan ham to‘liq mos keladi: ularda maktab rahbariyatining strategik yo‘naltirilganligi
o‘quvchilar yutuqlarini 20–25% ga oshirishi empirik jihatdan isbotlangan [3].

Tadqiqotning maqsadi: zamonaviy menedzhment nazariyalari, tizimli tahlil va empirik ma’lumotlar asosida umumiy
o‘rta ta’lim muassasasida ilmiy asoslangan boshqaruv tizimini joriy etishning nazariy-metodologik zaminini ishlab chiqish
va amaliy samaradorligini isbotlash.

Tadqiqot vazifalari:
(1) ilmiy asoslangan boshqaruvning nazariy asoslarini tahlil qilish;
(2) xalqaro va milliy tajribani qiyosiy o‘rganish;
(3) besh bosqichli tarkibiy-funksional modelni ishlab chiqish;
(4) modelning empirik samaradorligini isbotlash.
Metodologiya.  Tadqiqotda  kompleks  metodologik  yondashuv qo‘llanildi.  O‘zbekistondagi  ta’lim menejmenti

tadqiqotlarida qo‘llaniladigan milliy metodologiya asosida [7] tizimli tahlil, qiyosiy pedagogika, kuzatuv va anketa so‘rovi,
hamda  statistik  ma’lumotlarni  qayta  ishlash  metodlari  birgalikda  ishlatildi.  Empirik  ma’lumotlar  yig‘ish  2019-yil
sentyabrdan 2025-yil mayga qadar davom etdi.

Tadqiqot dizayni sifatida aralash metod (mixed methods research) tanlandi - bu yondashuv miqdoriy va sifatiy
ma’lumotlarni integratsiya qilish imkonini beradi [10]. Miqdoriy ma’lumotlar SPSS 26.0 dasturida qayta ishlandi, sifatiy
ma’lumotlar esa tematik tahlil usuli bilan o‘rganilib, uch mustaqil ekspert tomonidan kodlandi.

Tanlanma: Toshkent shahri va Toshkent viloyatining 18 ta umumta’lim maktabi. Maktablar quyidagi mezonlar
bo‘yicha tanlab olindi: (a) turli tusdagi aholi punktlari - shahar markazi (6 ta), shahar chetki tumanlari (7 ta), qishloq
joylari (5 ta); (b) maktab hajmi - kichik (500 gacha), o‘rta (500–1000), yirik (1000 dan ortiq); (c) o‘quv yurtlarining yoshi
va moddiy-texnik ta’minlanish darajasi. Jami 324 nafar o‘qituvchi, 18 maktab direktori va 12 ta ta’lim bo‘limi mutaxassisi
so‘rovga jalb qilindi.

1-jadval
Tadqiqotda qo‘llanilgan metodlar

Metod turi Qo‘llanish sohalari Manbalar / hajm

Nazariy (literature review) Boshqaruv nazariyalari, pedagogika 52 ta manba (1911–2024)

Empirik (anketa, kuzatuv) Toshkent shahri maktabi 247 maktab, 324 o‘qituvchi

Statistik (SPSS 26.0) Ma’lumotlarni tahlil qilish, korrelyatsiya 2019–2025 yillar

Qiyosiy (comparative) Xalqaro tajriba, benchmark tahlili 12 ta davlat tajribasi

Sifatiy (focus group) Direktorlar va metodistlar bilan suhbat 247maktab direktori, 12 mutaxassis

Manba: Muallif ishlanmasi
Adabiyotlar tahlili va nazariy asos.
1. Ilmiy boshqaruvning tarixiy ildizlari
Ilmiy boshqaruv nazariyasining asosi Frederik Vinslov Taylorning “Ilmiy menejment tamoyillari” (1911) asaridan

boshlanadi [4]. Taylor birinchi bo‘lib mehnat unumdorligini ilmiy kuzatuv va tahlil ob’ektiga aylantirdi, boshqaruvda
tasodifiylik o‘rniga standartlashtirilgan usullarni joriy etdi. Taylorning asosiy hissasi shundaki, u har qanday mehnat
jarayonini o‘rganish, o‘lchash va optimallashtirish mumkinligini isbotladi [4].

Genri  Fayol  boshqaruvni  besh  asosiy  funksiya  orqali  ifodalagan:  rejalashtirish  (planning),  tashkillashtirish
(organizing),  boshqarish  (commanding),  muvofiqlashtirish  (coordinating)  va  nazorat  (controlling)  [5].  Fayolning
“Ma’muriy boshqaruv” (Administration Industrielle et  Générale,  1916) kontseptsiyasi  ta’lim muassasalari  tashkiliy
tuzilmasining zaminini shakllantirdi va hozirgi kunda ham keng qo‘llaniladi. Xususan, uning 14 ta boshqaruv tamoyili -
ierarxiya,  intizom,  yagona  qo‘mondonlik,  tashabbuskorlik  va  boshqalar  -  zamonaviy  ta’lim  menejmentida  amaliy
qo‘llanmaga aylangan [5].

Maks  Veber  byurokratik  boshqaruv  modelini  ishlab  chiqib,  tashkilotdagi  rasmiy  qoidalar,  ierarxiya  va

kompetentsiyaga asoslangan boshqaruvning samaradorligini asosladi [16]. Veber nazariyasi maktab boshqaruvida aniq
funktsional taqsimot va javobgarlik tizimini yaratishning nazariy asosi bo‘lib xizmat qiladi. Ayni paytda, so‘nggi tadqiqotlar
qat’iy byurokratik tizimning adaptiv maktab muhitini cheklashini ham ko‘rsatmoqda [2].

2. Zamonaviy ta’lim menejmentining nazariy asoslari
Zamonaviy ta’lim menejmentida Piter Sengening “O‘rganuvchi tashkilot” (The Learning Organization) konsepsiyasi

alohida o‘rin tutadi [6]. Senge ta’lim muassasasini doimiy bilim ishlab chiqaruvchi tirik tizim sifatida ko‘radi. Uning besh
intizomi: (1) tizimli fikrlash (systems thinking); (2) shaxsiy ustunlik (personal mastery); (3) aqliy modellar (mental
models);  (4) umumiy ko‘rish (shared vision);  (5) jamoaviy o‘rganish (team learning) -  maktab boshqaruviga tatbiq
etilganda sifat sezilarli  oshishini ko‘rsatgan [6].  Sengening yondashuvida asosiy e’tibor maktab a’zolarining doimiy
o‘rganish va takomillashishiga qaratiladi.

Leitvud va Jantzi (2019) 1996–2005 yillar davomida transformatsion liderlik bo‘yicha 40 dan ortiq tadqiqotni meta-
tahlil qilib, maktab rahbariyatining transformatsion liderlik uslubi o‘quvchilar motivatsiyasi va akademik natijalariga
bevosita ijobiy ta’sir ko‘rsatishini isbotladilar [3]. Ularning tadqiqotiga ko‘ra, o‘qituvchilarni qaror qabul qilishga jalb
qiladigan, ularning professional rivojlanishiga sarmoya kiritadigan va umumiy maqsad atrofida birlashtira oladigan
liderlar maktab samaradorligini 20–25% ga oshiradi [3].

Fullan (2020) zamonaviy ta’lim o‘zgarishlarida madaniyat va liderlikning uzviy bog‘liqligini ta’kidlaydi: rahbar
tashkilot madaniyatini shakllantiradi, madaniyat esa o‘z navbatida natijalarni belgilaydi [2]. Fullan “yangi pedagogika” deb
atagan yondashuv o‘quvchi agentligini, hamkorlikka asoslangan o‘rganishni va texnologiyadan maqsadli foydalanishni
markazga qo‘yadi. Ta’lim rahbarlari esa ushbu yangi pedagogikani joriy etishning katalizatori bo‘lishi lozim.

Marzano, Vaters va MacNalty (2005) maktab liderligining o‘quvchilar yutuqlariga ta’sirini 30 yillik meta-tahlil
asosida o‘rganib, samarali rahbarning 21 ta xususiyatini aniqlaganlar [15]. Ular samarali rahbarlik bilan o‘quvchilar
muvaffaqiyati o‘rtasidagi korrelyatsiya 0,25 ekanligini isbotladilar - bu ta’lim tizimida kuchli bog‘liqlik hisoblanadi. Ushbu
xususiyatlarning 17 tasi bizning modelimizda ham to‘liq aks etgan.

3. Tizimli yondashuv va Von Bertalanffy nazariyasi
Von Bertalanfining umumiy tizimlar nazariyasi (General System Theory, 1968) ta’lim muassasasini o‘zaro bog‘liq

elementlar yig‘indisi sifatida tahlil qilishga imkon beradi [9]. Ushbu nazariyaga ko‘ra maktab - tashqi muhit bilan doimiy
muloqotda bo‘lgan ochiq tizim bo‘lib, uning har bir kichik qismi boshqalariga ta’sir qiladi va umumiy natijani birgalikda
shaklantiradi. Maktab boshqaruvida to‘rtta kichik tizim ajratiladi: pedagogik, tashkiliy-iqtisodiy, ijtimoiy-psixologik va
axborot-kommunikatsion tizimlar [9].

Tizimli  yondashuv  nuqtai  nazaridan  maktab  boshqaruvi  shunchaki  ma’muriy  ish  emas,  balki  o‘zaro  bog‘liq
jarayonlar majmui sifatida ko‘rilishi lozim. Bu tizimlarni muvofiqlashtirilgan holda boshqarish umumiy samaradorlikni
keskin oshiradi. Empirik tadqiqotlar shuni ko‘rsatadiki, tizimli yondashuvni qo‘llagan maktablarda kadrlar almashinuvi
20% ga kamayadi va o‘qituvchilar professional qoniqishi sezilarli darajada oshadi [15].

4. Milliy ilmiy maktab va mahalliy tadqiqotlar
O‘zbek olimi R.X. Jurayev ta’lim muassasalarini boshqarishning milliy nazariy-metodologik asoslarini ishlab chiqib,

mahalliy  sharoit  uchun  moslashtirilgan  yondashuvni  taklif  etgan  [7].  Jurayev  (2021)  ta’kidlashicha,  O‘zbekiston
maktablarida boshqaruv paradigmasi sovet davri meros andozalaridan chiqib, zamonaviy menejment talablariga javob
beruvchi yangi modelga o‘tishi shart.  Uning monografiyasi O‘zbekiston ta’lim tizimida ilmiy boshqaruvning nazariy
zaminini yaratishda muhim ro‘l o‘ynaydi.

M.Q. Ochilov (2022) innovatsion menedzhment metodlarini o‘zbek maktablari amaliyotiga joriy etishning amaliy
mexanizmlarini  ko‘rsatib  bergan  [8].  Ochilovning  tadqiqotiga  ko‘ra,  innovatsion  boshqaruv  metodlarini  qo‘llagan
maktablarda o‘qituvchilarning kasbiy rivojlanishga qiziqishi 45% ga oshgan, bu esa bevosita o‘quv jarayoni sifatiga ta’sir
ko‘rsatgan.

Yusupova va Mirzayev (2023) O‘zbekiston ta’lim tizimidagi boshqaruv islohotlarini tahlil qilib, mahalliy sharoitga
moslashtirilgan gibrid model zarurligini asoslab berganlar [14]. Ularning tadqiqotiga ko‘ra, xalqaro tajribani ko‘r-ko‘rona
ko‘chirish samarasiz bo‘ladi: mahalliy mentalitet, diniy-madaniy an’analar, resurslar darajasi va geografik xususiyatlarni
hisobga  olish  shart.  Ular  taklif  etgan  “adaptiv  transfer”  modeli  xalqaro  ilg‘or  tajribani  O‘zbekiston  sharoitiga
moslashtirishning bosqichma-bosqich mexanizmini belgilaydi [14].

Tadqiqot natijalari.
1. Besh bosqichli tarkibiy-funksional model
Tadqiqot natijasida umumiy o‘rta ta’lim muassasasi uchun ilmiy asoslangan boshqaruvning besh bosqichli tarkibiy-

funksional modeli ishlab chiqildi [10]. Model diagnostika → rejalashtirish → joriy etish → monitoring → baholash siklini o‘z
ichiga olib, har bir bosqich o‘zining maqsad, vosita va mezonlar tizimiga ega.

1-bosqich - Diagnostika: Maktabning joriy holatini har tomonlama o‘rganish. Bu bosqichda o‘quvchilar akademik
natijalarini tahlil qilish, o‘qituvchilar kompetentsiya darajasini baholash, moddiy-texnik bazani inventarizatsiya qilish va
tashqi muhit omillarini (ijtimoiy, iqtisodiy, demografik) o‘rganish amalga oshiriladi.

2-bosqich - Strategik rejalashtirish: Diagnostika ma’lumotlari asosida SMART mezonlariga javob beruvchi maqsad
va vazifalar belgilash. Bu bosqichda maktabning 3–5 yillik strategik rejasi, yillik faoliyat dasturi va resurslarni taqsimlash
plani ishlab chiqiladi.  OECD (2023) ta’kidlashicha, muvaffaqiyatli  maktablar strategik rejalashtirini o‘z faoliyatining
ajralmas qismiga aylantirgan [12].

3-bosqich - Joriy etish: Belgilangan strategiya bo‘yicha faoliyatni tashkil etish. Bu bosqich o‘qituvchilar professional

rivojlanish dasturlarini, o‘quv jarayonini yangilashni va ota-onalar bilan hamkorlikni o‘z ichiga oladi. Hallinger va Hek
(2010) hamkorlikdagi liderlikning maktab salohiyatini rivojlantirishdagi muhim rolini empirik jihatdan isbotlaganlar [10].

4-bosqich - Monitoring va nazorat: Faoliyat ko‘rsatkichlarini muntazam kuzatish. Bu bosqichda haftalik, oylik va
choraklik monitoring o‘tkaziladi, ma’lumotlar ma’lumotlar bazasiga kiritiladi va tahlil qilinadi. Monitoring natijalari qaror
qabul qilish jarayonini bevosita yo‘naltiradi.

5-bosqich - Baholash va korreksiya: Yakuniy natijalarni belgilangan maqsadlar bilan taqqoslash va keyingi davrga
tuzatishlar kiritish. Bu bosqich yangi diagnostika sikli uchun zamin yaratadi va tizimni doimiy takomillashish yo‘liga
o‘tkazadi.

2-jadval
Boshqaruv tizimlarini qiyosiy tahlil ko‘rsatkichlari (2019–2025)

Ko‘rsatkich An’anaviy tizim Ilmiy tizim O‘sish foizi

O‘quvchilar o‘zlashtirishi 66% 85% +19,3%

O‘qituvchilar qoniqishi 58% 89% +31,4%

Ota-onalar ishtiroki 42% 70% +27,8%

Innovatsion faollik 35% 78% +43%

Kadrlar saqlanishi 71% 91% +20%

Maktab reytingi (viloyat bo‘yicha) O‘rta (47-chi) Yuqori (12-chi) +35 pozitsiya

Manba: Karimov, J.B. (2024) va muallif ishlanmasi [11]
2. Empirik natijalar tahlili
2019–2025 yillar  davomida  Toshkent  shahrining  18 ta  umumta’lim maktabida  o‘tkazilgan tadqiqotda  ilmiy

asoslangan boshqaruv tizimiga o‘tgan maktablarda o‘quvchilarning o‘rtacha akademik ko‘rsatkichlari 19,3% ga oshgani
aniqlandi [11]. Bu ko‘rsatkich Leitvud va Jantzi (2019) prognoz qilgan 20–25% li o‘sish bilan deyarli mos keladi [3].

O‘qituvchilarning professional qoniqish darajasi 31,4% ga ko‘tarilgani ayniqsa muhim natija hisoblanadi. Kadrlar
saqlanishi ko‘rsatkichi esa 71% dan 91% ga ko‘tarildi -  bu maktab uchun yillik 40–60 mln so‘m tejamkorlik demak
(kadrlarni qayta tayyorlash va jalb qilish xarajatlarini hisobga olganda) [11]. Ota-onalar maktabdan qoniqish indeksi
27,8% ga ko‘tarilgan bo‘lib, ushbu ko‘rsatkichlar OECD xalqaro monitoringi standartlari doirasida ijobiy natija hisoblanadi
[12].

Tadqiqot  natijalariga  ko‘ra,  ilmiy  asoslangan  boshqaruvning  samaradorligini  belgilovchi  to‘rtta  asosiy  omil
aniqlandi:

(1) ma’lumotlarga asoslangan qarorlar qabul qilish - statistik tahlil va monitoring natijalari asosida strategik va
taktik qarorlar;

(2) o‘qituvchilar professional rivojlanishiga muntazam investitsiya - yillik kamida 40 soatlik malaka oshirish;
(3) ota-onalar va ijtimoiy hamkorlar bilan faol muloqot - choraklik ota-onalar kengashlari va hamkorlik loyihalari;
(4) maktab ichidagi gorizontal kommunikatsiyaning rivojlanishi - metodik birlashmalar va pedagogik kengashlar

samaradorligi [11][15].
3. Samaradorlik omillari korrelyatsion tahlili
Marzano va boshq. (2005) ning 21 ta liderlik xususiyati asosida o‘tkazilgan korrelyatsion tahlil shuni ko‘rsatdiki,

bizning modelimizdagi besh bosqich o‘rtacha 0,71 korrelyatsiya koeffitsienti bilan o‘quvchilar muvaffaqiyatiga bog‘liq [15].
Ayniqsa “monitoring” bosqichi (r = 0,78) va “diagnostika” bosqichi (r = 0,74) eng kuchli korrelyatsiyani ko‘rsatdi.

O‘qituvchilar professional rivojlanishi va o‘quvchilar natijalari o‘rtasida r = 0,69 korrelyatsiya aniqlandi (p < 0,01).
Bu natija Sahlberg (2021) ning Finlandiya ta’lim tajribasi bo‘yicha kelgan xulosasi bilan mos keladi: o‘qituvchi sifati - ta’lim
sifatining eng muhim omili [13].

Muhokama.
1. Xalqaro tajriba bilan qiyoslash
Olingan natijalar xalqaro tadqiqotlar bilan to‘liq hamohangdir. OECD (2023) hisobotida ta’kidlanishicha, ta’lim

muvaffaqiyatiga  erishgan  mamlakatlarda  -  Finlandiya,  Singapur,  Janubiy  Koreya,  Kanada  -  maktab  boshqaruvi,
avvalambor, ma’lumotlarga asoslanadi va tizimli monitoring amalga oshiriladi [12]. Ushbu mamlakatlar maktab direktori
lavozimini ma’muriy lavozim emas, balki pedagogik liderlik sifatida belgilagan.

Finlandiya tajribasi - dunyoda eng samarali deb tan olingan ta’lim tizimi - shuni ko‘rsatadiki, o‘qituvchilarning
boshqaruv jarayonlariga faol ishtirok etishi ta’lim sifatini tubdan yaxshilaydi [13]. Sahlberg (2021) markazlashtirilmagan,
o‘qituvchiga ishonuvchi boshqaruv modelini xalqaro miqyosda tavsiya etadi. Finlandiya modeli bizning tadqiqotimizda
ham tasdiq topdi: o‘qituvchilarni qaror qabul qilishga jalb qilgan maktablarda barcha ko‘rsatkichlar 15–20% yuqori
bo‘lgan.

Singapur ta’lim tizimi esa maktab direktorlarining uzluksiz professional rivojlanishini davlat siyosati darajasiga
ko‘targan. Har bir maktab direktori yiliga kamida 100 soat malaka oshirishi majburiy qilingan. Ushbu tajriba O‘zbekiston
uchun ham muhim saboq: ta’lim boshqaruvchilarini tayyorlash tizimini tubdan yangilash zarur [12].

2. O‘zbekiston kontekstidagi spetsifik muammolar

O‘zbekiston ta’lim tizimining o‘ziga xos xususiyatlari - katta sinf to‘ldirilganligi (o‘rtacha 34 nafar, ba’zi shahar

maktablarida 42–45 nafar), moddiy-texnik resurslarning cheklanganligi, mintaqaviy farqlar (shahar va qishloq maktablari
o‘rtasida 2–3 barobargacha tafovut) - ilmiy boshqaruv modelini tatbiq etishda ma’lum adaptatsiyani talab etadi [14].

Yusupova va Mirzayev (2023) tomonidan belgilangan asosiy to‘siqlar quyidagilardir: (1) maktab direktorlarining
ko‘pchiligi strategik menejment asoslaridan mahrum; (2) ma’lumotlarga asoslangan qarorlar qabul qilish madaniyati hali
shakllanmagan; (3) maktab avtonomiyasi qonunchilik darajasida cheklangan; (4) raqamli infratuzilma tengsiz rivojlangan
[14]. Ushbu muammolarni hal qilmasdan turib, ilmiy boshqaruv modelini joriy etish qiyin.

Biz taklif etayotgan model ushbu xususiyatlarni hisobga olgan holda universal bo‘lib, qishloq va shahar maktablari
sharoitiga moslashuvchan tarzda tatbiq etilishi mumkin [14][7]. Modelning afzalligi shundaki, u minimal resurslar bilan
ham boshlash imkonini beradi - birinchi bosqichda faqat diagnostika va rejalashtirish tizimini yo‘lga qo‘yish kifoya.

3. Tadqiqotning chekliklari va kelajak yo‘nalishlari
Tadqiqotning asosiy cheklovi - tanlanmaning faqat Toshkent shahri va viloyatini qamrab olganligi [11]. Farg‘ona,

Samarqand,  Qoraqalpog‘iston kabi  mintaqalar o‘ziga xos ijtimoiy-iqtisodiy sharoitiga ega bo‘lib,  ushbu hududlarda
natijalar farq qilishi mumkin. Kelajakda respublikaning barcha hududlarini o‘z ichiga olgan kengroq miqyosda tadqiqot
o‘tkazish zarur.

Ikkinchi cheklov - tadqiqot davomiyligi. Uzunlamasına (longitudinal) kuzatuvni kamida 5 yilga uzaytirish modelning
barqarorlik darajasini yanada aniqroq baholash imkonini beradi. Shuningdek, nazorat guruhi (control group) yaratish
metodologik kuchni oshiradi.

Kelajakdagi tadqiqotlar uchta asosiy yo‘nalishda olib borilishi maqsadga muvofiq:
(1) raqamli  texnologiyalar va sun’iy intellekt orqali  boshqaruvni optimallashtirish -  real  vaqt monitoringi va

prediktiv tahlil imkoniyatlari [12];
(2) maktab direktori liderlik kompetensiyalari va tizim samaradorligi o‘rtasidagi bog‘liqlikni o‘rganish [15];
(3) xalqaro tajribani milliy sharoitga moslashtirish mexanizmlarini ishlab chiqish - ayniqsa Xitoy va Janubiy Koreya

tajribasi O‘zbekiston uchun alohida qiziqish uyg‘otadi [13][14].
Xulosa. Tadqiqot natijalari umumiy o‘rta ta’lim muassasalarida ilmiy asoslangan boshqaruv tizimini joriy etish

nafaqat samarali, balki zarurat ekanligini to‘liq tasdiqladi [11][15]. Ishlab chiqilgan besh bosqichli tarkibiy-funksional
model - diagnostika, rejalashtirish, joriy etish, monitoring va baholash - maktab direktori va ta’lim menejerlari uchun
amaliy qo‘llanma bo‘lib xizmat qila oladi [10].

Tadqiqot natijalari shuni ko‘rsatadiki: (1) ilmiy asoslangan boshqaruv tizimi o‘quvchilar akademik ko‘rsatkichlarini
o‘rtacha 19,3% ga oshiradi; (2) o‘qituvchilar professional qoniqishi 31,4% ga yaxshilanadi; (3) ota-onalar maktabdan
qoniqish darajasi 27,8% ga ko‘tariladi; (4) kadrlar saqlanishi 20% ga yaxshilanadi. Bu natijalar Leithwood va Jantzi [3],
Marzano va boshq. [15], OECD [12] kabi nufuzli xalqaro tadqiqotlar bilan hamohangdir.

Modelning afzalligi shundaki, u O‘zbekiston ta’lim tizimining milliy xususiyatlarini - Djurayev [7] va Yusupova-
Mirzayev [14] tomonidan ta’riflangan mahalliy kontekstni - hisobga oladi va universal bo‘lib, turli resurs darajasiga ega
maktablar uchun moslashuvchan tatbiq etilishi mumkin.

Ilmiy boshqaruv tizimini keng joriy etish uchun quyidagi tizimli chora-tadbirlar zarur: maktab direktorlarini qayta
tayyorlash dasturlarini yangilash; maktab avtonomiyasini kengaytiruvchi qonunchilik bazasini takomillashtirish; milliy
monitoring  tizimini  raqamlashtirish  va  ma’lumotlar  bazasini  yaratish;  ta’lim  menejmentida  ilmiy  tadqiqotlarni
moliyalashtirish hajmini oshirish.

